
Kai hea ra te mounga tangata toa?
Kai te toe tunu nga mate hai ranaki,
Ahea nga waka timata kokiri ai
Ki te wero me te whana
Te tai e parati ana
I nga hoe mata koikoi?

Ka takaro ano te ra
Ki nga uaua e mareparepa ana
1 nga tuard kaha e riaka ra
Ki te aki a te ua
Te tuki a te moana?

Ki te kakau o te patu, e, ki te kakau o te patu!

Kai hea nga whenua whakaht
Hai pahua — me nga wahine?
Kai hea nga mokai
Hai whakaemi wahie mo nga ahi
Kohatu mo nga hapi?

Ma wai e hauhake
Te kiko reka o nga tamariki e wiwi ra
1 te mata o te pa tukutuku?

Kai Paerau, taukuri e, kai Paerau
Nga raumahara ki te ao ka kore
O énei
Nga tohu matahetahe o te kirikawa;
Ko te ti tT anake a te tirairaka
He whakatoitoi no te toa
1 runga i te puke oneone.'

ria: Kai roto i te moteatea a Hone Tiiwhare e mau ana nga whakaaro me nga karearoto o toku

whakatipuranga o Tiuhoe i te turakitanga a Mate i te tipua nei i a Te Rangihau i te tau 1987.

Mowai ana te whenua, takarerewa ana te tangata. He atua te rite o Te Rangihau ki a Tthoe. Ka
kitea ia i nga marae o Tuhoe, ka hikina te ngoi o te iwi, ka ora. Kua mate nei, tarti ana te iwi; kua hinga
te rakau taumatua o ngd manu, kua hinga i te tao o te mate.

Kaore hoki i roa i muri mai o tona wehenga atu ka whai muri ko tona réanga me tona momo. Ma wai e
arahi te iwi? Ma wai e whakatika te waka ka tikoki, te iwi ka h&?* Ma wai o td0 matau whakatipuranga e
whakakik nga wharuarua kua mahue mai nei i te ngaronga atu o téra whakatipuranga taioreore? Koinei
nga mohio o Tihoe, he mana te kupu, he tapu te korero! Ahakoa i noho ratau ki te ako 1 a matau mo te wa
€ ngaro ai to ratau momo, taupetia ana matau e te mokemoke, he manu mahue i te katua te rite. Ae, i reira
and nga torekaihuruhuru® e whakatore ana, engari kihai i a ratau te mana tohunga o te réanga ka ngaro.

Kitea ana te anea i nga marae o Tiihoe. Kua ngaro nga kaikorero o nga paepae i te matenga o ténei
whakatipuranga. Ahakoa te maha o nga kaikdrero Maori o Tithoe, mahea ana te kitea he torekaihuruhuru
€nei, kaore ano kia tii i te mura o te ahi. Ko te patai e toko ake ana, me pehea te whanake i te torekaihuruhuru
kia ti hai waha k1 mo te iwi?

Ka taka te taumahatanga o te kaupapa ki runga i a matau ko Timoti Karetu ko Te Wharehuia Milroy.
Matau tokotoru he mea whangai ki te kai mard,* ki te nene o te tamure,’ i runga i te timanako o ngai
taringa huruhuru ma ka tipu matau hai waha mo ratau a tona wa. Kua mate a Te Rangihau, te tino
ihopimanawa. Nona nga pakihiwi whanui i tii ai matau ki runga, i taea ai e matau te titiro ki anamata
kai mamao e tii mai ana®.

Whakatika atu matau ka hoatu and he ha ora ki nga wananga kaumatua a Te Rangihau, i timatatia ai ¢
iaite tau 1963, tae noa ki te tau 1987, te tau i mate ai a ia. He kaupapa rangitahuahua tenei, he tohu i te
whakaaro ahorangi o taua tipua. Kua mohio ia he wa poto ka ngaro te réanga o runga atu i a ratau, a, i
te wa e ora tonu ana, me tahuri ia ki te whakakorero i taua réanga reiputa ma roto mai i te wananga. Ko
tana awangawanga kai rite a Tthoe ki &tahi atu iwi, ina hoki e k1 ana nga rangahau o aua tau, ko Tthoe
¢ mau tonu ana ki te reo me ana tikanga, kua ngaro te reo me nga tikanga ki &tahi atu iwi.

Taka iho ki a matau tokotoru me td matau na réanga, kua mohio k& ména ka pa te mate ki a Tuhoe, kai
te pa kino ki &tahi atu iwi. Ko Tiihoe te tohu pamahana. Ména kai te ora a Tiihoe, kai te ora hoki te iwi.
Ka tamate a Tuhoe, ka tamate hoki te iwi. Koira nga whakaaro o &ra wa.

NG nga tau 1990 ka kokirihia and e matau aua wananga kaumatua. [ whakataua e matau kia riro ma maua
ko Te Wharehuia e waha te wananga a, ko te kaupapa ako ko nga tikanga. Haunga te reo, i te kaha tonu
te korerohia o te reo ki roto o Tthoe i aua tau. Koia i noho noa ai a Timoti ki rahaki matakitaki mai ai.

I roto i te kaupapa ako i1 nga tikanga, ko te aronga whakamahi i aua tikanga, ko te karanga me te
whaikorero. Koira te wahi e moioio ana. Ka mutu, e ai ki a Tikanga Maori, tamaiti a [homatua, ko te reo
okawa te reo mana, ara ko te reo o te whaikorero me te reo o te karanga. Ahakoa he nui ake nga Maori
mohio ki te korero Maori i roto i te reo opaki, he tokoiti te hunga e matatau ana ki te whaikorero me te
karanga. He mahi téra ma te tohunga, ma te tangata, wahine mohio ki te whakairo i te korero hohonu.
Ehara i te mea ma to mohio ki te korero Maori e mohio ai koe ki te whakakarero, ki te karanga. Kao.

Koira a matau i wananga ai. Ko te hua ko Te Whare Korero o Tthoe. Ka poua nga wananga nei ki
nga whaitua o te rohe o Tihoe puta atu ki nga takiwa e taki nohonoho ana a Tuhoe, péra 1 Tamaki, i
Kirikiriroa, i te rohe o Te Arawa, i Heretaunga, i Te Whanganui-a-tara, whakawhiti atu ki Otautahi.

I taua wa and ka whakattria he kaupapa taurite te ahua ki Te Whare Wananga o Te Upoko o Te Ika
a Maui (Wikitoria). Kua whanui te whiu i te kupenga hai hao i nga Maori o iwi k& Ko maua ko Te
Wharehuia nga tohunga ako. Ko nga akonga i puta nga ihu i taua akomanga i Wikitoria, kua noho i nga
tliranga teitei o te motu, ¢ noho tonu nei, e tuari tonu nei i nga hua o taua akomanga.

Ko nga hua i puta ki to matau iwi, ko te kounga o te whaikorero me te karanga ki to matau na réanga.
Tuarua, kua kore e whakawhirinaki mai ki a matau tokotoru hai whakaohooho i te iwi. Kua noho ko téna
hapt, ko téna hapu kai te whakatt i ana ake wananga tikanga, whaikorero, karanga. Kai te péra tonu i
ténei wa.

I pehea i tii ai Te Panekiretanga o te Reo?

I te wa e mahi ra maua ko Te Wharehuia, kai te ihuoneone hoki a Timoti ki te whakawhitiwhiti korero
ki Te Wananga o Aotearoa. Ko te kaupapa ko te whakatii wananga e ahei ai te td mai i nga Maori

taitamatane, taitamawahine, ki t€tahi kahui kia taea ai te whakangunungu ki te reo me nga tikanga
okawa. Ko te hua ko te whakatipu kahui tohunga ki te reo, tohunga ki te whaikorero me te karanga
mo nga ra o anamata. Ko te paecrewa i roto i ona whakaaro taka iho ki 6 maua ko Te Wharehuia, kia
noho ko te hiranga hai matua. Ka whakaaetia te kaupapa ¢ Rongo Wetere, te Amokapua o Te Wananga
o Aotearoa. Ka taka nga whakahaere ki raro i te mana o Bentham Ohia. Koia te whanautanga o Te
Panekiretanga o Te Reo. Ko te tau 2004 tera.

Te tikanga o Te Panekiretanga o te Reo

Ka whakaaetia te kaupapa, ka noho matau me te komiti whanake i te kaupapa ki te rapu i t€tahi ingoa
taioreore, atua te ahua, hai ingoa mo te kaupapa. Na tetahi o nga akonga o te rangapii tuatahi i whakahua
ake te ingoa o Panekire. Ko taua akonga ko Te Rita Papesch, kua Takuta (Dr) Te Rita Papesch inaianei.
Ko Panekire, he kiirae kohatu kai te taha rawhiti o Waikaremoana. Ko tona whakataukd, ko Panekire te
maunga, ko Te Umuariki te tangata. Ko te pane ko te upoko. Ko te kire ko te pimotomoto o te pane. Ki
te hoatu te whakaaro ihoatua, kua hua ake ko te nanaiore ki te pai mutunga, ki te hiranga o te mahi me
te whakaaro.

He aha dona whainga?

Ko te tino whainga ko te whakatipu manukura e eke ana ki te hiranga o te reo Maori me te reo Pakeha,
e ahei ana hoki ki te kokiri 1 nga tikanga marae ki te taioreoretanga, a, e ahei ana hoki ki te arahi i nga
kaupapa whanui a te hapi. I roto i te reo Maori e rua nga momo reo hai ako ma te tauira; ko te reo o ia
ra, ara, ko te reo opaki. Ko te reo tuarua hai ako, ko te reo okawa. Koinei te reo o te whaikorero me te
karanga.

He whakatauakt ta Te Panekiretanga hai here i a ratau ki te kaupapa. Ko taua whakatauaki; Ko te reo
kia tika, ko te reo kia rere, ko te reo kia Maori. Ko te whakahau a te whakatauaki, kia tika tonu te
korero, te tuhi, me te whakatakoto i te reo. Tuarua, kia korerohia te reo i nga wahi katoa, i nga wa katoa.
Tuatoru, kia Maori tonu te wairua me nga whakaaro o te reo. Kaore e Maori mehemea ko te whakaaro
he whakaaro Pakeha k&.

He aha nga koiriiri whakahikoi i Te Panekiretanga? Kai raro i t€tahi whare wananga Pakeha?
He mana motuhake tana ti? He aha nga painga o tana noho inaianei?

Ko te matua o Te Panekiretanga ko Te Wananga o Aotearoa. Koinei te kaupapa reo tiromahuta a Te
Wananga o Aotearoa. Kaore he kaupapa penei a nga whare wananga ahakoa kua tono &tahi kia whakaurua
Te Panekiretanga ki a ratau rautaki. Engari e koroiroi ana matau tokotoru.

I anga whakamua ai te kaupapa i raro i Te Wananga o Aotearoa, na te mea e homaitia ana te mana
whakahaere taketake ki a matau. E pono ana te Wananga ko matau nga tohunga o te kaupapa, ahakoa
reo, ahakoa tikanga. Ko ta te Wananga he whakamana i 2 matau mahi ma roto mai i te whangai i te
kaupapa ki te piitea e tika ana, me nga pimanawa pakihi whakahaere tika i te kaupapa. Tekau ma tahi
tau ratau e tautoko pénei ana i a matau.

Ki te tukuna ki tetahi o ngd whare wananga, ka herea ki ana ture whakah€émanawa, ko te mutunga atu
ka mate.

Me péehea te whakauru ki Te Panekiretanga?

He uaua nga tikanga whakauru ki te kaupapa. Me pai te reo o te tauira e hiahia ana ki te uru mai. Tuarua,
ma tetahi o nga ika-a-Whiro e tautoko te tono, a, me rite te pai o te reo o te kaitono ki te reo o te ika-a-
Whiro. NO te ika-a-Whiro te kiri ka mamae, ki te kore e eke te reo o te kaitono, ki te mutu kuri noa iho

ranei. Tuatoru, ko te whakaae a te paepae o te Tokotoru a Paewhiti, me a matau kiriawhina, a Pania Papa,
a Te Heketu Blake, a Pakake Winiata me Paraone Gloyne.

He paerewa ngakau and hoki ta Te Panekiretanga hai nanaiore ma te kaitono. Ména kaore i 2 ia tenei
ngakau, kore rawa ia e uru mai. Ko taua ngakau ko te whakaiti. Ko te whakatauaki e mea ana, ko fe
whakaiti te whare o te whakaaro nui.” Ki te puta atu te tauira i Te Panekiretanga, ko nga mohio me nga
pukenga kua whakatoria ki a ia he neke atu i ona kaumatua. E rua nga mate ka puta i t€nei; kua mohio
nei te tauira, akene ka hikaka ki te whakaputa i ona mohio, ki te takahi i ona kaumatua. Ko ta Whakaiti
mabhi he tinei i te ahi hikaka i te mea, ahakoa pehea, kai nga kaumatua tonu te mana e mau ana. Ko
Tikanga Maori tera.

Ko ta nga kaumatua he tautoko i nga piimanawa kai nga taiohi rangarua. Ko t€nei pimanawa te momo
taonga hai whakatairanga i te mana o te hapii. Ko ta te kaumatua he whakawatea nohoanga mo te taiohi
rangarua i runga i te paepae whaikorero, a, he whakaahei i te taiohi rangarua kia ti ki te whakaputa i
ona pukenga. Ma konei ka tau nga whakaaro o te kaumatua ki te anamata o tana marae me tana hapi ina
taka te wa e wehe atu ai ia.

Kua tahuri &tahi iwi ki te whakamana 1 nga taiohi rangarua o 0 ratau iwi. Ko Te Arawa tétahi o nga iwi
e mau pil ana ki tona kawa me ana tikanga. Kore ratau ¢ whakaae kia takahia, kia whakarerek@tia ranei.
Ko nga kaumatua and nga kaiwhaikorero, kaore ratau e rata kia tii te tamariki. Engari kua taka te kapa ki
nga koeke, 1 te mea kua mohio ratau he mea ata ako nga taiohi rangarua nei, a, ko 0 ratau reo, mutunga
mai o te pai. Na kua tahuri a Te Arawa ki te whakawhanake i a ratau taiohi rangarua kia mahue tika
iho ai nga paepace i nga koeke. Ko te whakamana ténei a Te Arawa i te taiohi rangarua. Kai te ahu i te
anamata o te iwi.

He pai hoki te titiro ki a Ngati Kahungunu. Koinei tetahi o nga iwi i tino akina e nga hau whakamaroke i
te reo i roto i nga tau ka huri. Engari mohoa nei, kai te kaha ratau ki te whanake i nga kaupapa whakaora
i te reo. Kai te matau hoki ratau ko te pitomata whakaora i te reo kai nga rangatahi, kai nga rangarua. Ka
mutu, kai te whakamanatia e ratau nga rangarua kua puta nga ihu i Te Panekiretanga. Kai te whakatiitia
€nei rangarua hai kaikorero mo Ngati Kahungunu i nga hui nui o te motu, péra i te Koroneihana, a, kaore
i hokia te taumata tiketike e eketia ana e enei kaikorero. Ka puta te patai, he aha te hua? Ko te utu, ko te
whakatairanga i te mana o Ngati Kahungunu me Te Panekiretanga o te Reo!

He aha nga hua o Te Panekiretanga ki te ao Maori?

Ko te momo reo me te momo whakatakoto a Te Panekiretanga i te Reo, i whai wahi nui ki te ao Maori.
Tuatahi ko nga kura. I nga whakataetae korero a nga kura tuarua e mohiotia nei ko Nga Manu Korero,
ko te momo reo e korerotia ana ko te reo Panekiretanga, a, kai te whakamahia e nga kaikorero tane te
momo ti a Te Panekiretanga, te mau i te rakau, te whakakori i te tinana me te whakahikoi i nga waewae.
Enei katoa e hangai pil ana ki te Panekiretanga. I mohio ai matau na te mea ko matau ko aku ika-a-Whiro
€tahi o nga kaiwhakawa i aua whakataetae i nga tau ka mahue. Ka rongo matau i nga rerenga kupu,
whakatauaki me nga tikanga whaikorero a Te Panekiretanga e whakamahia ana. He pai ténei ki a matau.

Kai te kite hoki matau i te Panekiretanga o Te Matatini me nga whakataetae kapa haka o nga kura. He
wa tona ko nga titonga waiata, haka na matau ko Timoti, ko Te Wharehuia i tuhi, e toa ana i te wahanga
reo o Te Matatini. Kaua inaianei! Kua riro ténei taumata i nga ika-a-Whiro o Te Panekiretanga. Tuarua,
kai te whakamahi nga ringa tito i te reo o Te Panekiretanga. Ki te kore te ropii e whakamabhi i ténei reo,
kaore e eke ki te taumata i roto i te wahanga reo.

Kai nga kaupapa whakapaoho hoki teétahi hunga e whakamahi ana i te reo Panekiretanga, kai te Te
Karere, kai Te Kaea me nga reo irirangi Maori. He maha nga kaiwhakapaoho, kairipoata i puta atu i Te

Panekiretanga. Ko ratau te aroakapa kawe i te reo ki nga taringa o te motu.

Kua turakina hoki nga tiwatawata o te pa e tawai ana i te momo reo e korerotia ana e Panekiretanga o
te Reo. Ko te hunga ténei e k1 ana he reo porewarewa ténei, he reo kaore e aro. Kua kite matau, ko nga
tino kaitawai o ténei hunga kua timata ki te korero i te reo Panekiretanga. E mohio ana matau, na te mea
ko nga rerenga me nga whakatauaki e whakamahia ana i ahu mai i Te Panekiretanga.

He aha te wahi ki Te Mata Punenga?

Ko Te Mata Punenga he kahui i ata tipakotia nd nga rangapii o Te Panekiretanga. I tohua ratau kia
whakangungua ki te whare makatea o te tohunga. Tekau ma rua te maha o ténei kahui katahi ka akona
ki nga mahi a te tohunga mo nga tau e toru. I te toru tau e ako ana, ka wehea mai ratau i te marea o
Te Panekiretanga, na te mea ko nga kaupapa e whakangungua ana he tapu, a, kaore i tika ma te hunga
kaore i tohua. Ko te whakatauaki tohu i nga kaupapa ako, e ki ana, koi te mata punenga, maiangi te
mata puiihoiho. Ki te uru atu koe ki te whare makatea o te tohunga, me whakapono koe ki nga mahi a te
tohunga. Me whakapono ka kite koe i nga mea timatapdngia, ka rongo i nga mea tiimatapongia, me to
whakapono hoki ka taea e koe nga mea katoa. Ki te kore koe e whakapono ki &nei matapono, ehara te
mahi tohunga mau, me hoki koe ki te kahui nui.

Otira ko te kahui i tohua, i eke ki nga taumata i manokotia e nga ahorangi. Mai i td ratau putanga atu
i te whare makatea o Te Mata Punenga, e hia nga mahi kua oti i a ratau, mai i te ta i nga kawa o nga
whare hou, ki te hiki tapu, te whakamoe makutu, te whakaora tiiroro. I whakawhiti hoki &tahi o Te Mata
Punenga ki Kaho’olawe i nga motu o Hawai’i ki te taki i nga karakia me nga tikanga o Makali’i i te taha
o nga tohunga Hawai’i i te tau 2016.

Ko Te Mata Punenga he kahui tohunga matauranga. | puta atu te nuinga i nga whare wananga o te
motu, he tohu kairangi 0 €tahi, he takuta rata &tahi, he tohu paerua 0 te nuinga. Ma te tapiri atu ki nga
akomanga o te whare makatea e whanui k& atu ai 0 ratau mohiotanga me 0 ratau maramatanga.

Nga korero hahani

Ko te rite o Te Panekiretanga ko nga kareti whanake tauira kia rangatira te ti me te ahua. Ka puta
nga whakapae a nga mea kaore e mohio ki te kdrero Maori, he elitist Te Panekiretanga. He korero
whakaparahako t€nei na ngai pohehe. Ki a matau o Te Panekiretanga he pai ki a matau te kupu elitist,
kaore o matau raruraru ki t€ra whakaaro na te mea he tika! Ména e nanaiore ana te tauira ki te hiranga
o ana mahi ma roto mai i te elitism, koia tera! Kaore matau e aro atu ki a ngai taumata papaku me ngai
tautauhea. He whakatauakl ta matau e k1 ana, ko ta tautauhea ko tautauhea.’

Kai kona and hoki tetahi iwi ko ngai hauwarea tona hapii, ko ona manukura e ki ana, ‘He aha hoki ténei
reo e korerohia nei e Te Panekiretanga? Kaore o matau iwi i korero péra!” He aha? Whakarongo mai ngai
hauwarea, ngai takaware; ko te reo e korerohia nei e Te Panekiretanga kua roa ¢ moe ana. Kai roto i a
koutou waiata, patere, korero paki, hitori, karakia, tuhinga a nga tohunga o mua. Ko ta Te Panekiretanga
he whakaora ake i aua kupu, i aua rerenga korero, i aua whakatauki. A téna, he aha a koutou whakautu
ngai korekiko ma?

Kupu whakatepe

Kua tekau ma tahi tau Te Panekiretanga e toi ana. Neke atu i te 600 nga tauira kua puta atu i 6na pata.
Ko ratau te hunga e whakaoreore ana i 0 ratau iwi, hapli, marae me nga kaupapa huhua o te motu. Ko
€tahi kua noho hai manukura, hai waha ki, mo 6 ratau iwi; hai minita mo te Karauna, hai Kaiwhakawa
mo te Koti Teitei me te Koti Whenua Maori; ko €tahi kai nga tiranga kaiwhakahaere pakihi, ko &tahi he

kaiako i nga whare wananga me nga wananga Maori; ko &tahi he kaiwhakapaoho, ko te rerenga kai te
whanake, kai te ahu 1 nga hinengaro tamariki i nga kura.

Kaore te paerewa a Te Panekiretanga e papaku iho, ka ngana tonu ki te hiranga pai mutunga. Ka noho
tonu te kaupapa ki te whanake manukura e mohio pai ana ki te reo me te whakatinana tika i nga tikanga
Maori. Ka mau tonu ki tana whakatauaki, ko te reo kia tika, ko te reo kia rere, ko te reo kia Maori.

Kupu apiti
' He whakamaoritanga nd te moteatea a Hone Tawhare, ‘Old man chanting in the dark’. Na te kaituhi &nei
whakamaoritanga (Tuwhare, 1993):

Where are the men of mettle?
are there old scores left to settle,
When will the canoes leap

to the stab and kick,

the sea wet flourish

of pointed paddle?

Will the sun play again

to the skip of muscles

on curved backs bared

to the rain’s lash

the sea’s punch?

to War! to War!

where are the proud lands

to subdue — and women?

Where are the slaves

To gather wood for the fires

Stones for the ovens?

Who will reap

The succulent children whimpering
On the terraced hill-top?

No more alas no more

No raw memory left

Of these

Nor bloody trophies;

Only the fantail’s flip

To cheeky war-like postures
and on the sand hill.

2 He kupu nd te waiata a Ngati Awa, Te Toki.

3 He tangata kua akona engari kaore and kia to ki te mura o te ahi.

* Nga korero tapu.

> Best (1972, wh. 72).

% He whakaaro i ahua mai i a Sir Isaac Newton, “If I have seen further, it is because I have stood on the shoulders
of giants”.

7 Humility is the citadel of the wise. He whakatauakina Te Wharehuia i tito. Koinei nga kupu tuatahi o te constitution
a te Kingi Maori.

8 Mediocrity breeds mediocrity.

Nga whakapuakitanga

